
BANK TIZIMIDAGI AKTIVLARINING 
UNUMDORLIGINI OSHIRISH BO‘YICHA 

STRATEGIK YONDASHUVLAR

Sadikov Q.M.
Toshkent davlat iqtisodiyot universiteti mustaqil tatqiqotchisi

Annotatsiya. So‘nggi yillarda O‘zbekiston Respublikasi bank tizimida bozor tamoyillarini kuchaytirish, banklar faoliyatida 
shaffoflikni ta’minlash hamda investitsion jozibadorlikni oshirishga qaratilgan islohotlar korporativ boshqaruv madaniyatini 
joriy etishni dolzarb masalaga aylantirmoqda. Zamonaviy bank tizimida korporativ boshqaruv mexanizmlarining 
takomillashuvi nafaqat institutsional islohotlarning muhim elementi, balki tijorat banklarining moliyaviy barqarorligi va 
samaradorligini ta’minlashning asosiy omillaridan biri sifatida namoyon bo‘lmoqda.

Kalit so‘zlar: bank aktivlari, samaradorlik, risklarni boshqarish, investitsion portfel, diversifikatsiya, moliyaviy innovatsiyalar.

Abstract. In recent еars, reforms implemented in the banking system of the Republic of Uzbekistan aimed at strengthening 
market principles, ensuring transparency in banking activities, and increasing investment attractiveness have made the 
introduction of corporate governance culture increasingly relevant. In the modern banking system, the improvement of 
corporate governance mechanisms serves not only as an essential component of institutional reforms but also as one of 
the key factors in ensuring the financial stability and efficiency of commercial banks.

Keywords: bank assets, efficiency, risk management, investment portfolio, diversification, financial innovations.

Аннотация. В последние годы реформы, реализуемые в банковской системе Республики Узбекистан, направленные 
на усиление рыночных принципов, обеспечение прозрачности деятельности банков и повышение инвестиционной 
привлекательности, обусловливают актуальность внедрения культуры корпоративного управления. В условиях 
современной банковской системы совершенствование механизмов корпоративного управления выступает не 
только важным элементом институциональных преобразований, но и одним из ключевых факторов обеспечения 
финансовой устойчивости и эффективности деятельности коммерческих банков.

Ключевые слова: банковские активы, эффективность, управление рисками, инвестиционный портфель, 
диверсификация, финансовые инновации.

K I R I S H
Bank faoliyatini strategik boshqarish vositasi sifatida korporativ boshqaruv tizimini takomillashtirish 

bank resurslaridan samarali foydalanishni ta’minlaydigan kompleks mexanizmni shakllantirishni talab etadi. 
Korporativ boshqaruv elementlarining mazmun-mohiyati, ularning bank aktivlari samaradorligiga ta’siri hamda 
boshqaruv samaradorligini oshirish orqali rentabellikni yuksaltirishga qaratilgan istiqbolli yo‘nalishlar tahlil 
qilinadi.

Banklarning barqaror faoliyatini ta’minlashda muhim omillardan biri bank aktivlarining samarali 
boshqarilishidir. Hozirgi sharoitda bank aktivlari samaradorligini oshirish masalasi zamonaviy bank tizimining 
ustuvor yo‘nalishlaridan biri bo‘lib, ushbu yo‘nalishda keng ko‘lamli ilmiy tadqiqotlar olib borilmoqda.

Aktivlar samaradorligini oshirish maqsadida bir qator yondashuv va usullar qo‘llanilmoqda. Jumladan, 
risklarni boshqarish mexanizmlarini takomillashtirish, investitsiya portfelini diversifikatsiyalash, yangi moliyaviy 
xizmatlar va mahsulotlarni joriy etish kabi chora-tadbirlar muhim ahamiyat kasb etadi.

Mazkur tadqiqotning asosiy maqsadi bank aktivlarining samaradorligini oshirishga qaratilgan yangi 
strategik yo‘nalishlar hamda amaliy tavsiyalarni ishlab chiqishdan iborat.

M A V Z U G A  O I D  A D A B I Y O T L A R  S H A R H I
Mahalliy olim-iqtisodchilardan Sh. Abdullayeva, A. Omonov, B. Berdiyarov, D. Saidov, E. Shodmonov, 

J. Isakov va N. Karimov, F. Mirzayevlar bank aktivlarining samaradorligini oshirishning ayrim masalalarini 
o‘rganishgan.

Abdullayeva Sh.Z. o‘z tadqiqotlarida bank risklari va kreditlash masalalarini tahlil qilib, bank risklari 
sharoitida tijorat banklarining kredit portfelini diversifikatsiyalash moliyaviy barqarorlik darajasiga bevosita ta’sir 
qilishini belgilab o‘tgan.

Omonov A.A. tijorat banklarining resurslarini samarali boshqarish masalalarida strategik qarorlarning 
mas’uliyat bilan qabul qilinishining muhim rolini ta’kidlaydi.

Shodmonov E.Sh. O‘zbekistonda agrar islohotlarni chuqurlashtirishda banklar faoliyatini faollashtirishning 
asosiy yo‘nalishlarini aniqlaydi.

Isakov J.Ya. xizmat ko‘rsatish sohasini rivojlantirishda kredit samaradorligini oshirish bo‘yicha istiqbolli 
yo‘nalishlarni tahlil qilgan.

Bank aktivlari samaradorligini oshirishning nazariy va amaliy jihatlari shuningdek quyidagi xorijiy olimlarning 
ilmiy asarlarida o‘rganilgan: I. Larionova, O. Lavrushina, N. Valentseva, O. Blanshar, L. Miller, A. Selischev,  
A. Soldatova, I. Yudina, F. Mishkin, H. Soto.

Larionova I.V. “Управление активами и пассивами в коммерческом банке” asarida aktiv va passivlarni 
boshqarish strategik qarorlar qabul qilish jarayoniga olib kelishini ko‘rsatadi.

Mishkin F.S. “Экономическая теория денег, банковского дела и финансових ринков” asarida korporativ 
boshqaruvning strategik qarorlar qabul qilishdagi asosiy tamoyillari bayon etilgan.

T A D Q I Q O T  M E T O D O L O G I YA S I
Tizimning samarali ishlashi, strategik qarorlarning mas’uliyat bilan qabul qilinishi va manfaatlar 

to‘qnashuvining oldini olish kabi tamoyillar bank aktivlaridan oqilona foydalanish hamda risklarni 
minimallashtirishda muhim rol o‘ynaydi.

Shu jihatdan, korporativ boshqaruvni takomillashtirish bank faoliyatini strategik boshqarish vositasi sifatida 
qaraladi va bank resurslarining samaradorligini oshirishga xizmat qiluvchi kompleks tizimni yaratishni talab 
etadi.

T A H L I L  V A  N A T I J A L A R
Korporativ boshqaruv mexanizmlarining mohiyati, ularning bank aktivlari samaradorligiga ta’siri hamda 

samarali boshqaruv orqali rentabellikni oshirish bo‘yicha istiqbolli yo‘nalishlar tahlil qilinadi.
Korporativ boshqaruvni takomillashtirish bank aktivlarini samaradorligini oshirishning strategik 

yo‘nalishlarini quyidagilar orqali amalga oshiradi:
1. Banklarda korporativ boshqaruv tizimi va boshqaruv strukturasining samaradorligi: Zamonaviy bank 

amaliyotida korporativ boshqaruv bank faoliyatini strategik boshqarish, manfaatdor tomonlar o‘rtasida 
muvozanatni ta’minlash, shaffoflikni oshirish va moliyaviy barqarorlikni mustahkamlashda muhim institut 
sifatida e’tirof etiladi. Bank sohasida ushbu tushuncha odatda aksiyadorlar, boshqaruv tuzilmalari, mijozlar 
va nazorat qiluvchi organlar o‘rtasidagi o‘zaro aloqalarni tartibga soluvchi mexanizm sifatida talqin qilinadi. 
Korporativ boshqaruvning asosiy prinsiplarini shaffoflik, mas’uliyat, adolat va hisobdorlik tashkil etadi.

Mamlakat banklarida korporativ boshqaruv tizimining samarali faoliyati, eng avvalo, boshqaruv 
strukturasining to‘g‘ri shakllanishiga bog‘liq. Boshqaruv kengashi, direktorlar kengashi, ichki audit xizmati, audit 
qo‘mitasi hamda ichki nazorat tizimlarining roli nafaqat tashkiliy, balki bank aktivlari samaradorligi va umumiy 
moliyaviy ko‘rsatkichlarga ta’sir etuvchi muhim omil hisoblanadi.

Samarali boshqaruv tizimi risklarni erta aniqlash, asosli strategik qarorlar qabul qilish va ichki jarayonlarni 
qat’iy nazorat qilish imkonini yaratadi. Xususan, bank kengashining tarkibi, mustaqil a’zolar soni, komplayens 
nazorati va risk-menejment bo‘limlarining faoliyati moliyaviy resurslardan oqilona foydalanish imkoniyatlarini 
kengaytiradi. Xalqaro tajriba shuni ko‘rsatadiki, puxta yo‘lga qo‘yilgan korporativ boshqaruv bank kapitalining 
optimal tuzilmasini shakllantirish, kredit siyosatini diversifikatsiya qilish va rentabellikni barqaror saqlash bilan 
bevosita bog‘liqdir. Shu bois, O‘zbekiston banklarida korporativ boshqaruv tizimini takomillashtirish nafaqat 
reglamentativ majburiyat, balki strategik zarurat hisoblanadi. Uzoq muddatli rentabellik va raqobatbardoshlikni 
ta’minlash uchun banklar boshqaruv strukturasining har bir bo‘g‘inini riskga asoslangan boshqaruv tamoyillari 
asosida qayta ko‘rib chiqishlari lozim.

2. Banklarda xodimlarni rag‘batlantirish va KPI tizimi orqali rentabellikni boshqarish: Bank tizimida inson 
kapitali eng muhim strategik resurslardan biri sifatida e’tirof etiladi. Ayniqsa, banklarning moliyaviy barqarorligi, 

ko‘rsatilayotgan xizmatlar sifati va rentabellik darajasi xodimlarning kasbiy salohiyati, motivatsiyasi va samarali 
mehnatiga bevosita bog‘liq.

Xodimlarning kasbiy bilim va amaliy ko‘nikmalari aktivlardan samarali foydalanishni ta’minlashda muhim 
omil hisoblanadi. Shu bois banklar xodimlarning malakasini muntazam oshirish va ularni zamonaviy bilimlar 
bilan ta’minlash bo‘yicha uzluksiz ta’lim tizimini joriy etishi zarur. Bu borada ichki korporativ o‘quv dasturlari, 
amaliy treninglar, seminarlar hamda malaka oshirish kurslari keng qo‘llaniladi.

Korporativ boshqaruv tizimida xodimlar faoliyatini baholash va rag‘batlantirish mexanizmlarini 
takomillashtirish muhim ahamiyat kasb etadi. Bu jarayonda xodimlarning ish faoliyatini baholash tizimi – ya’ni 
KPI (Key Performance Indicators – asosiy samaradorlik ko‘rsatkichlari) markaziy o‘rinni egallaydi. KPI tizimi 
bank boshqaruv organlariga har bir xodim va bo‘lim faoliyatini natijadorlik darajasi asosida baholash imkonini 
beradi. Bu esa nafaqat motivatsiyani kuchaytiradi, balki faoliyat samaradorligini oshirish orqali umumiy 
rentabellikni yaxshilashga xizmat qiladi.

1-jadval. KPI (Key Performance Indicators) tizimi
Bo‘lim KPI ko‘rsatkichi O‘lchov Maqsad

Kredit bo‘limi Kredit portfelining sifati NPL darajasi (≤5%) Qaytmas kreditlar sonini kamaytirish
Marketing bo‘limi Yangi mijozlar soni Oylik / choraklik Mijozlar bazasini kengaytirish
Operatsion bo‘lim Xizmat ko‘rsatish tezligi Minutlarda o‘lchanadi Mijozlar qoniqishini oshirish
Risk-menejment Tavakkalchilik darajasi Risk weight ≤70% Barqarorlikni saqlash

Xalqaro tajribada bu yondashuv “performance-based culture” sifatida keng qo‘llaniladi. Masalan, Yevropa 
va Osiyo banklarining aksariyati (HSBC, DBS, Raiffeisen) xodimlarning ish haqini korporativ natijalar bilan 
bevosita bog‘lagan. O‘zbekiston banklarida esa bu tizim so‘nggi yillarda bosqichma-bosqich joriy etilmoqda, 
biroq hali to‘liq tizimlashtirilgan emas.

3. Raqamli transformatsiya va boshqaruv samaradorligini oshirishning o‘zaro bog‘liqligi: Banklarning 
bozor sharoitida raqobatbardoshligini ta’minlashda innovatsion yondashuvlar alohida ahamiyat kasb etadi. 
Yangi turdagi moliyaviy xizmatlar va mahsulotlarni amaliyotga tatbiq etish bankka yangi mijozlarni jalb qilish, 
daromad manbalarini kengaytirish imkonini beradi. Masalan, internet va mobil banking kabi masofaviy xizmatlar 
mijozlarga qulaylik yaratadi, xizmat ko‘rsatish sifatini oshiradi va operatsion xarajatlarni kamaytiradi.

Shu bilan birga, raqamli texnologiyalar taraqqiyoti banklar oldida yangi imkoniyatlar bilan bir qatorda yangi 
chaqiriqlarni ham yuzaga keltirmoqda. Zamonaviy raqamli echimlarni joriy qilish orqali banklar ichki jarayonlarni 
samarali boshqarishi, mijozlarga qo‘shimcha qiymat taklif qilishi va bozordagi ustunlikni qo‘lga kiritishi mumkin. 
Bularga misol qilib quyidagilarni keltirish mumkin:

1.	 Big Data va Business Intelligence (BI) texnologiyalari yordamida banklar mijozlar xatti-harakatlarini 
chuqur tahlil qilishi va faoliyat samaradorligini real vaqtda kuzatib borishi mumkin.

2.	 Avtomatlashtirilgan boshqaruv tizimlari (ERP, CRM, risk-monitoring vositalari) operatsiyalarni 
avtomatlashtirish orqali inson omiliga bog‘liq xatoliklarni kamaytiradi, hisobotlar real vaqtda shakllanadi va 
tezkor strategik qarorlar qabul qilish imkoniyatini oshiradi.

3.	 Raqamli xavfsizlik va komplayens (compliance) monitoring tizimlari KYC (Know Your Customer), AML 
(Anti-Money Laundering) va real vaqtda monitoring vositalari orqali bank operatsiyalarining qonunchilikka 
muvofiqligini ta’minlaydi.

4.	 Onlayn platformalar va mobil ilovalar orqali faoliyatni kengaytirish raqamli xizmatlar ommaviyligini 
oshiradi, bankning operatsion xarajatlarini kamaytiradi, mijozlar bazasini kengaytiradi va kredit portfeli hajmini 
optimallashtirishga yordam beradi.

4. Korporativ boshqaruv samaradorligini oshirishda xalqaro standartlarning ahamiyati: Global bank 
amaliyotida korporativ boshqaruvni takomillashtirish bo‘yicha qabul qilingan xalqaro standartlar — xususan, 
Basel qo‘mitasi tamoyillari va OECD (Iqtisodiy hamkorlik va taraqqiyot tashkiloti) prinsiplarining joriy etilishi 
banklarning moliyaviy barqarorligi, shaffofligi va strategik qarorlar sifatini oshirish uchun muhim me’yor 
hisoblanadi. Bu standartlar O‘zbekiston tijorat banklari uchun ham xalqaro tajribaga moslashish va investitsion 
jozibadorlikni oshirish yo‘lida tayanch bo‘lib xizmat qilmoqda.

Xalqaro standartlarga asoslangan korporativ boshqaruv tizimi bank faoliyatining institutsional asoslarini 
mustahkamlaydi, aktivlar samaradorligini boshqarishda tizimli yondashuvni ta’minlaydi va xalqaro moliyaviy 
bozorlar bilan integratsiyani soddalashtiradi. Uzoq muddatli strategik barqarorlik, investorlar ishonchi va ichki 
boshqaruv madaniyati aynan shu tamoyillar asosida shakllanishi lozim.

Shu bois, O‘zbekiston tijorat banklari faoliyatida korporativ boshqaruvni zamonaviy yondashuvlar asosida 
chuqurlashtirish — banklar rentabelligini oshirish va moliyaviy barqarorligini ta’minlashga xizmat qiluvchi 
strategik yo‘nalish sifatida alohida ahamiyat kasb etadi.

X U L O S A  V A  T A K L I F L A R
Xulosa qilib aytganda, raqamli transformatsiya korporativ boshqaruvning texnologik tayanchiga aylanib, 

bank resurslaridan oqilona foydalanish, risklarni real vaqtda monitoring qilish va rentabellikni oshirish imkonini 
beradi. Bu nafaqat ichki boshqaruv sifatini yaxshilaydi, balki butun bank tizimining raqobatbardoshligini 
oshirishda muhim omil hisoblanadi.

KPI tizimi orqali xodimlar va boshqaruv bo‘g‘inlarining rentabellikka qo‘shgan hissasini nazorat qilish, 
strategik maqsadlar bilan uyg‘unlashtirish va ichki samaradorlikni oshirish korporativ boshqaruvning asosiy 
yo‘nalishlaridan biridir.

Risklarni boshqarish mexanizmini takomillashtirish, investitsiya portfelini diversifikatsiya qilish, yangi 
moliyaviy mahsulot va xizmatlarni joriy etish, raqamli texnologiyalarni keng tatbiq etish hamda xodimlar 
salohiyatini oshirish orqali tijorat banklari o‘z aktivlaridan yanada samaraliroq foydalanish imkoniyatiga ega 
bo‘ladi.

Bank tizimining barqaror va izchil rivojlanishida kapitallashuv darajasini oshirish, soliq еngilliklarini taqdim 
etish va infratuzilmani takomillashtirish kabi choralar muhim ahamiyatga ega. Shuningdek, banklar bilan davlat 
idoralari o‘rtasidagi samarali hamkorlik nafaqat bank sektorining raqobatbardoshligini mustahkamlaydi, balki 
butun mamlakat iqtisodiyotining o‘sishiga xizmat qiladi.

